
De Architectura 

 

Caput primum 

 

Architecti est scientia pluribus disciplinis et variis 

eruditionibus ornata, [cuius iudicio probantur omnia] quae ab 

ceteris artibus perficiuntur. Opera ea nascitur et fabrica et 

ratiocinatione. Fabrica est continuata ac trita usus meditatio, 

quae manibus perficitur e materia cuiuscumque generis opus est ad 

propositum deformationis. Ratiocinatio autem est. Quae res 

fabricatas sollertiae ac rationis proportione demonstrare atque 

explicare potest. 

Itaque architecti, qui sine litteris contenderant, ut manibus 

essent exercitati, non potuerunt efficere, ut haberent pro 

laboribus auctoritatem; qui autem ratiocinationibus et litteris 

solis confisi fuerunt, umbram non rem persecuti videntur. At qui 

utrumque perdidicerunt, uti omnibus armis ornati citius cum 

auctoritate, quod fuit propositum, sunt adsecuti. 

Cum in omnibus enim rebus, tum maxime etiam in architectura haec 

duo insunt, quod significatur et quod significant. Significatur 

proposita res, de qua dicitur; hanc autem significat demonstratio 

rationibus doctrinarum explicata. Quare videtur utraque parte 

exercitatus esse debere, qui se architectum profiteatur. Itaque 

eum etiam ingeniosum oportet esse et ad disciplinam docilem. 


